
Verleidings kom skelm, waak daarteen!
Liturgie

Votum en Groetseën

Ps. 33:1,7,11 

Geloofsbelydenis

Wet

Sb 9-3:,2 

Gebed

Ps. 9:1,7,8

Skriflesing en prediking 

Gebed

Liefdegawe

Ps 146:1,2,8

Seëngroet

Skets

Teks: Genesis 6:1-4, Heidelbergse Kategismus Sondag 41: Vr/antw 109
Satan word die groot verleier genoem.  Hy wil ons weg vanaf die Here verlei.  Ons kyk vanoggend aan die hand van Genesis 6:1-4 na 3 wyses waarop hy ons kan verlei om aan God gehoorsaam te wees.

Verleiding 1:  Alles wat vir die oë mooi is, is nie goed vir die siel nie.

Hemelwesens is ŉ swak vertaling van 6:2.  Die 1953-Vertaling is beter wat praat van die seuns van God. Seuns van God verwys na die gelowiges, hulle wat die Here dien (vgl.  Deut. 14:1).  Die gelowiges het na die dogters van die ongelowiges gekyk (6:1) en gesien dat hulle mooi was.  Die uiteinde hiervan is dat hulle met hierdie heidense dogters getrou het.

Wees versigtig na wat jy kyk.  Jou oë kan jou verlei om ongehoorsaam aan God te wees.

Verleiding 2: Samewerking met goddeloses word deur God verbied – weens ŉ rede

Die daad van gelowiges om met ongelowiges te trou, was sonde.  Die enigste verbod wat God in die Bybel op huwelike plaas, is op huwelike met ongelowiges (vgl. 2 Kor. 6:14-18).  Die rede is dat die ongelowige die gelowige meestal verlei om omgehoorsaam aan God te word. Kyk wat het met koning Salomo gebeur (1 Konings 9-11).

Wees versigtig vir samewerking met goddeloses, want hulle kan jou verlei om ongehoorsaam aan die Here te raak.

Verleiding 3: Eie vermoëns gee dalk ŉ groot naam, maar nie ŉ ewige naam nie.

Die sterk mense van die ou tyd, die manne van naam (vs. 4) is eintlik ŉ negatiewe benoeming. Die 1953-Vertaling stel dit beter:  “Dit is die geweldiges uit die ou tyd, die manne van naam.”  Die kinders wat gebore is uit hierdie band tussen gelowiges en ongelowiges, was geweldiges.  Waarskynlik verwys dit na geweldenare.  Geweldenare word wel op aarde gevrees en onthou, maar hulle deel nie in die koninkryk van God nie.

Waak daarteen om ŉ naam op aarde te bou, en nie jou naam in die boek van die lewe te hê nie.  

Preek
Geliefdes in ons Here Jesus Christus

In die Bybel word die satan die groot verleier genoem.  Die rede daarvoor is dat hy ons voortdurend probeer verlei om aan die Here ongehoorsaam te wees.  Dink maar net aan wat in die tuin van Eden gebeur het.  Die satan het Adam en Eva verlei om van die verbode vrugte te eet.  Weens hierdie verleiding het die mens in sonde geval.
Deur die eeue het die satan nie sy karakter verander nie.  Hy is steeds die groot verleier. 
· Dwarsdeur die Bybel lees ons van sy pogings om gelowiges te verlei.  

· Hy het selfs vir Jesus in die woestyn probeer verlei.   
· Al het Jesus Christus ons met sy bloed van die satan losgekoop, en al het die satan geen houvas meer op ons nie (omdat ons nou aan Jesus behoort), probeer die satan steeds kliphard om ook ons vandag weg van die Here af te verlei.

Omdat die satan sy werkwyse nie verander het nie, kan ons vanoggend na ŉ deel van die oergeskiedenis kyk wat in die Bybel opgeteken is, en daaruit sekere lesse leer oor hoe ons die verleidings van die satan kan weerstaan.  Ons kyk vanoggend na Genesis 6:1-4 om drie wyses te bestudeer waarop die satan ons kan verlei.
Om hierdie verleidings te kan verstaan, moet ons eers ons teks goed verstaan.  Daarom dat ek eers 

moet verduidelik wat in Genesis 6:1-4 gebeur.

Gemeente, in ons teks (Genesis 6:1-4) word oergeskiedenis beskryf.  Dit beteken dit is geskiedenis wat so lank terug in die verlede gebeur het dat ons dit nie kan dateer nie.  Ek moet dadelik ook sê dat ons teksverse van die moeilikste verse in die Bybel is om te verklaar.  Onder Skrifverklaarders is daar ook nie eenstemmigheid oor presies wat bedoel word met die hemelwesens van vers 2 en die reuse van vers 4 nie.
Daar is Skrifverklaarders wat sê dat die hemelwesens na engele, gevalle engele verwys.  Hierdie hemelwesens sou dan engele wees wat saam met die satan in opstand teen God gekom het.  Hulle sou dan met die mooi dogters van die mense trou en hulle kinders sou reuse gewees het.

Persoonlik is ek van mening (saam met feitelik alle Reformatoriese Skrifverklaarders) dat hierdie siening nie geldig is nie.  Daar is hoofsaaklik drie redes daarvoor.  

· Die eerste rede is dat ons nêrens anders in die Bybel lees dat engele of bose geeste met mense trou nie.  Die Bybel ken nie so iets nie!
· Die tweede rede is dat die Here in vers 3 net die mens straf vir hierdie ongeoorloofde huwelike.  As hemelwesens by hierdie huwelike betrokke was, sou hulle mos ook gestraf word.
· Die derde rede is dat die kinders wat uit hierdie huwelike gebore is, mense was.  Ja, besondere mense (hulle word immers reuse genoem) maar steeds was hulle mense.

Hoe moet ons dan hierdie hemelwesens en reuse verstaan?

Lees ons ons teks in die oorspronklike taal, dan is dit interessant dat daar nie gepraat word van hemelwesens nie.  Daar word gepraat van die seuns van God. Hemelwesens is ŉ manier waarop die vertalers van die 1983-Vertaling probeer het om seuns van God te vertaal.  Ek dink dit is ŉ swak vertaling.  

Letterlik staan daar dat die seuns van God gesien het hoe mooi die dogters van die mense was, en dat die seuns van God toe met die dogters van die mense getrou het.
Hoor jy, Broer en Susters?
Dit is asof die seuns van God in teenstelling met die dogters van die mense geplaas word.  Hier word van twee groepe gepraat.  En lees ons wyer as Genesis 6, lees ons ook Genesis 4 en 5, en lees ons ook verder in die Bybel, dan kry ons die antwoord wie hierdie seuns van God was.
· In Genesis 4 lees ons die geskiedenis van die broers Kain en Abel.   Kain maak vir Abel dood en sy hele lewensgeskiedenis van daar af is ŉ geskiedenis van geweld en opstand.  Hierdie geweld en opstand dra hy ook oor aan sy nageslag, sodat een van sy nasate, ŉ man met die naam Lameg,  vir sy vrouens gesê het:  “Ada en Silla, luister na my! Vrouens van Lameg, let op my woorde! Ek maak ’n man dood as hy my wond,  ’n seun as hy my seermaak. Kain sal sewe maal gewreek word,  Lameg sewe en sewentig maal!”
Na Abel se dood het die Here nog ŉ seun aan Adam en Eva gegee.  Hierdie seun se naam was Set.  Anders as die nageslag van Kain, het die nageslag van Set die Here gedien.  Genesis 4 sê dat Set se nageslag die Here begin aanroep het.  Genesis 5 gee die name van Set se nageslag.
In Genesis 4-5 vind ons dus twee groepe mense.  Daar is die nageslag van Kain wat in opstand teen God is.  En dan is daar die nageslag van Set wat die Here dien.

· Nou tref ons ŉ interessantheid in die Bybel aan.  Op verskeie plekke in die Ou Testament, word daardie mense wat in die Here glo en Hom dien, die kinders van God genoem.  In Deuteronomium 14:1 sê Moses immers vir die Israeliete:  “Julle is kinders van die Here julle God.”
Wie is die seuns van God dus in Genesis 6?

Genesis 6 bou voort op die twee groepe van Genesis 4 en 5:  

· Die seuns van God is die nageslag van Set – hulle wat die Here dien.  

· Die dogters van die mense verwys na die nageslag van Kain – hulle wat in opstand teen die Here is.

In die Nuwe Testament leer ons dat ons nou deur Jesus Christus ook die kinders van ons hemelse Vader is.  
· Ons kan alle gelowiges dus ook kinders van God noem.  
· Teenoor ons staan daardie mense wat die Here Jesus nie erken nie.  Hulle is in opstand teen die Here.   Ons kan hulle die kinders van mense noem.
Gemeente, nadat die satan daarin geslaag het om Adam en Eva te verlei, het hulle weens die genade van die Here deur Set steeds ŉ gelowige nageslag gehad.  Die satan wou dit nie so gehad het nie.  Genesis 6:1-4 leer ons hoe die satan te werk gegaan het om hierdie nageslag weg van God te verlei.
Vandag is ons die kinders van God. Satan poog steeds om ons van die Here af weg te rokkel.  En Hy gebruik dieselfde verleidings in ons lewens as waarmee hy die kinders van God in Genesis 6:1-4 verlei het.  Wanneer ons hierdie verleidings kan herken, kan ons dit weerstaan.  Kom ons kyk daarom nou verder in hierdie preek na hierdie drie verleidings:
Verleiding 1:  Verleiding met die oë
Wat gebeur met die seuns van God in ons teks?
Die mense op aarde het meer begin word, en die seuns van God het gesien hoe mooi die dogters van die mense was. Die gelowiges het dus gesien hoe mooi die ongelowiges was.

Geliefdes, waarmee begin so baie verleidings?

Dit begin by wat jy sien.  Dit begin by waarna jy kyk.

· As Eva nie na die boom se vrugte gekyk het nie, sou sy dit nou wou eet nie.

· As Dawid nie na Batseba gekyk het terwyl sy gebad het nie, sou hy nie owerspel met haar gepleeg en haar man laat doodmaak het nie.

· As Demas in die Nuwe Testament nie na die verlokkinge in die wêreld gekyk het nie, sou hy nie sy rug op Paulus gedraai het nie.
Wat leer ons uit ons teks?

Ek dink die bedoeling van ons teks gaan ook wyer as net dit wat jy sien.  Ek dink dit handel oor alles waaraan ons ons blootstel.  Ons teks leer ons: wees versigtig waaraan jy jou blootstel!  Alles wat vir die oë mooi is, is nie goed vir die siel nie!
· Wees versigtig waarna jy kyk op televisie.

· Wees versigtig oor die boeke en tydskrifte wat jy lees.

· Wees versigtig waarna jy kyk op die internet.

· Wees versigtig waaroor jy dink en waaroor jy praat.

Hoekom moet ons versigtig wees waaraan ons ons blootstel?

Ons moet versigtig wees waaraan ons ons blootstel, omdat dit waarna ons kyk, waaroor ons dink, waaroor ons praat, ons kan verlei om sonde te doen.

· Om voortdurend geweldadige en gruwelprente te kyk, maak ons onsensitief vir geweld.  Ons kan self geweldadig raak – al besef ons dit nie altyd nie.

· Om ŉ sogenaamd volwasse rolprent laataand op televisie te kyk plant die saad van owerspel in die hart, want pornografie is in elk geval owerspel.  
· Dieselfde geld vir dit waarna jy op die internet kyk en in boeke lees.  Gedagtes wat jy nooit sou gedink het nie, neem nou die plek in van liefde en vreugde in jou huwelik.

· Om te dink en te wonder oor dinge soos selfmoord, dwelmgebruik, buitehuwelikse verhoudings, dobbelary, hoe dit is om dronk te wees, om geld uit jou werkgewer se ŉ laai te neem  – noem maar op...,  al hierdie gedagtes kan jou naderhand beïnvloed om met die dinge te begin eksperimenteer.  
As jy nooit daaroor gedink het nie, of jouself gekeer het om daaroor te dink, sou jy nooit tot daardie verkeerdhede verlei geword het nie.
Duidelik, Geliefdes, wees versigtig waaraan jy jou blootstel.  Alles waaraan jy jou blootstel is nie goed vir jou nie!  Dit waaraan jy jou blootstel, kan jou laat sondig. In Genesis 6 het die seuns van God (die gelowiges) immers na die dogters van die mense (die ongelowiges) gekyk en gesien hulle is mooi... en met hulle getrou.

Hier vind ons nou ŉ tweede verleiding van die satan.  

Verleiding 2: Om met goddeloses saam te bind
Om met ongelowiges in ŉ verbond saam te bind, word duidelik in die Bybel verbied.  In 2 Korintiërs 6 staan daar duidelik geskrywe: “4﻿Moenie met ongelowiges in dieselfde juk trek nie. Hoe kan daar vennootskap wees tussen reg en onreg? Hoe kan daar gemeenskap wees tussen lig en duisternis? 15﻿Hoe kan daar eenstemmigheid wees tussen Christus en Belial? Hoe kan ’n gelowige dieselfde belange hê as ’n ongelowige? 16﻿Hoe kan ’n ooreenkoms tot stand kom tussen die tempel van God en afgode?”
Broer en Suster, het jy geweet dat die enigste huwelike wat die Here in die Bybel afkeur, huwelike tussen gelowiges en ongelowiges is? Die Bybel is baie duidelik daaroor...

· Abraham laat sy slaaf teruggaan na sy geboorteland, omdat hy nie ŉ vrou uit die heidene vir Isak wou kry nie.
· In die wette van die Ou Testament word dit letterlik gesê.

· Uit 2 Korintiërs 6 het ons gehoor hoedat die Nuwe Testament ook sulke verhoudings afwys.

· Beteken dit nou dat ŉ mens ook nie saam met ongelowiges mag werk nie?

· Moet jy nou uit jou werk bedank omdat daar Moslems en Hindoes saam met jou werk?

Ons kan hierdie vrae beantwoord, wanneer ons verstaan waarom die Here hierdie verbod ingestel het.

Hoe nader mense aan mekaar is, hoe groter invloed oefen hulle op mekaar uit.  Vriende beïnvloed mekaar.  Huweliksmaats beïnvloed mekaar nog meer. Ongelowige vriende of huweliksmaats kan ons verlei om ongehoorsaam aan die Here te wees.  
Dink maar aan koning Salomo. Koning Salomo is vir ons die toonbeeld hiervan.  Hy wat die wysste man op aarde was, is aan die einde van sy lewe deur sy ongelowige vroue verlei om altare vir afgode te bou en offers aan hulle te bring.
Wat het in ons teks gebeur?

Die seuns van God (gelowiges)het met die dogters van die mense (getrou) getrou en direk daarna kom ŉ straf van die Here oor die mens. Die Here sê immers direk daarna dat sy Gees nie meer so lank by die mens sal bly nie.  Wat die gevolg van hierdie trouery met ongelowiges was, oor waarom die Here die mens gestraf het, hoor ons ŉ bietjie later.

Eers, wat leer ons oor hierdie tweede tipe verleiding in ons teks (om met ongelowiges saam te werk)?

Ons leer dat ons baie versigtig daarvoor moet wees.  Intieme kontak met ongelowiges kan ons verlei om teen die wil van die Here in op te tree. 

· Wees versigtig oor die vriende en maats met wie jy kuier.  Verkeerde vriende kan ons beïnvloed tot vele kwaad.  
· Jy kan jou rug op God draai.  
· Jy kan begin dwelms gebruik.  
· Jy kan betrokke raak by misdaad sonder dat jy dit bedoel het.

· Jy kan net eenvoudig los raak van die kerk en die Here.

· Wees versigtig oor wie jy as huwelikmaat kies.  Verliefdheid maak dat jy soms nie kan (of wil) insien dat ŉ ongelowige verloofde later ons verhouding met die Here gaan belemmer nie.  Wees versigtig en breek eerder so ŉ verhouding – want jou ewige lewe is op die spel.
Duidelik is daar nie ŉ probleem daarmee om kontak met ongelowiges, soos Hindoes en Moslems te hê nie.  Jy moet egter net so ŉ verhouding met hulle handhaaf dat hulle jou nie beïnvloed om van God afvallig te raak nie...

Die derde verleiding in ons teks, is juis die gevolg van die huwelike tussen gelowiges en ongelowiges.

Verleiding 3:  Om ŉ groot (reuse)  naam te wil bou.

Die kinders wat gebore is uit die huwelike tussen die seuns van God (die gelowiges) en die dogters van die mense (die ongelowiges) word in Genesis 6:4 “die reuse, die sterk mense van die ou tyd, die manne van naam genoem.”
Soos hierdie mense in die 1983-Vertaling genoem word, klink dit mooi.  Die sterk mense van die ou tyd, die manne van naam.  Lees ons ons teks in die 1953-Vertaling klink die nie so mooi nie.  Dan staan daar: “Dit is die geweldiges uit die ou tyd, die manne van naam.”
Hoor jy, Broer en Suster? Die geweldiges uit die ou tyd, die manne van naam!
Geweldiges, geweldenare.  Daardie mense wie se name jy hoor en jy sidder van angs.  Daardie mense wat deur geweldsoptrede name vir hulself bou wat deur almal gevrees word.
Vandag ken ons ook sulke name:  
· Nero, in antieke Rome, 
· Stalin, in Rusland, 
· Hitler, in Duitsland, 
· Mao Tse-tung, in China...
Al hierdie was mense wat vir hulle groot name, reuse name, gebou het deur geweld en geweldsoptrede...  Dit tragiese is dat die optrede wat gekoppel word aan daardie name, toon dat al is daardie reuse name bekend en berug op aarde, daardie name nie in God se boek van die lewe staan nie!
Geliefdes, min van ons sal vir onsself sulke reuse name in ons lewens bou.  Maar die gevaar is daar vir elkeen van ons dat ons so toegespits kan raak op onsself, dat ons vergeet van ons verhouding met God.
Wat leer ons uit verleiding 3?
Ons leer dat ons moet waak om ŉ groot naam vir onsself op aarde te bou, en nie ons name in God se boek van die lewe te hê nie.

· Jy kan dalk ŉ groot en bekende besigheidsman word, 
· jy kan dalk baie ryk word deur slim transaksies,
· jy kan dalk ŉ groot geleerde word en baie boeke skryf,
· jy kan dalk ŉ reus op jou spesialis-terrein in hierdie lewe word,

maar is jou naam in die boek van die lewe?

Waak daarteen om nie so deel van hierdie wêreld te word, dat jy nie meer deel van God se eiendom is nie.
Ter afsluiting
Geliefdes, wie was die reuse van wie in Genesis 6:4 gepraat word?

Hulle was doodgewone mense wat deur geweldsoptrede vir hulle reuse name verwerf het.
Die tragiese is dat hulle die kinders van gelowiges was wat met ongelowiges getrou het.  Die ongelowige ouers en huweliksmaats het hierdie kinders beïnvloed tot opstaan teen God en sy gebod.

En waar het dit begin?

Dit het begin by gelowiges wat nie gewaak het waaraan hulle hul blootstel nie.  Daardeur het hulle hulself oopgestel vir verleiding deur die satan.

Daarom, Broer en Suster,

· wees versigtig waaraan jy jou blootstel.

· Waak teen intieme verhoudings met ongelowiges.

· Wees versigtig om nie vir jou ŉ naam op aarde te bou en nie jou naam in die boek van die lewe te hê nie.

AMEN

